
Útdráttur 
Þessi ritgerð fjallar um fötlunarlist og vöruhönnun. Hún byggir á fræðilegri umfjöllun 

um fötlunarlist, húmor og vöruhönnun og auk þess voru tekin viðtöl við tvær konur 

sem hafa tekið þátt í fötlunarlist. Önnur þeirra er sjálf fötluð. Markmið verkefnisins er 

að varpa ljósi á hvort og með hvaða hætti tengja megi saman fötlunarlist og 

vöruhönnun. Tilgangur fötlunarlistar er að ögra og andæfa ríkjandi viðhorfum og 

staðalímyndum um fötlun og fatlað fólk. Húmor og kaldhæðni eru oft notuð sem 

verkfæri til að ögra þessum staðalímyndum um fatlað fólk. Á árunum 1991-1992 

brutust út öflug mótmæli meðal fatlaðs fólks í Bretlandi gegn auglýsingaherferð þar 

sem fatlað fólk var sýnt sem vansæl fórnarlömb skerðinga sinna. Tilgangur 

mótmælanna var að sýna fram á að fötlun fólksins væri hvorki hindrun né fyrirstaða 

sem þyrfti að yfirstíga til þess að vera viðurkennd í heimi hins ófatlaða meirihluta. Í 

framhaldi af þessum mótmælum fór fötlunarlist á þróast í Bretlandi. Þegar talað er um 

hugtakið fötlunarlist tengir fólk hér á landi það eflaust við listsköpun fatlaðs fólks þar 

sem skilningur á fötlunarlist er stutt á veg komin. Tilgangur vöruhönnunar er oftast að 

bæta virkni, virði og útlit áþreyfanlegra hluta en að baki hennar liggur langt 

rannsóknar- og hugmyndaferli sem skiptir ekki síður máli en lokaniðurstaða hlutar. 

Niðurstöður ritgerðarinnar benda til að vel megi tvinna saman fötlunarlist og 

vöruhönnun en til þess þarf skapandi hugsun og að vera tilbúinn til að stíga út fyrir 

rammann. Hjólastóll er gott dæmi um slíkt. Í raun getur hann fallið undir vöruhönnun. 

Aftur á móti er mikil togstreyta um táknræna merkingu hans hjá fötluðu fólki. Í 

fjölmiðlum á Íslandi hefur hjólastóllinn oft verið dreginn fram sem tákn ósjálfstæðis á 

meðan fatlað fólk sér hann sem tákn sjálfstæðis og frelsis. Til þess að hanna hjólastól 

í anda fötlunarlistar þyrfti hann að ögra hugmyndum samfélagsins á einhvern hátt. 

Sem dæmi mætti hanna slíkan stól fyrir ófatlað fólk og benda í leiðinni á að hjólastóll 

er í sjálfu sér bara hjálpartæki til þess að komast á milli staða en alls ekki tákn um 

ósjállfstæði.  

Inngangur 
Fyrir ári síðan kynntist ég starfstengdu diplómanámi fyrir fólk með þroskahömlun á 

Menntavísindasviði Háskóla Íslands. Ég var svo heppin að fá að taka þátt í 

fjöllistahópi og vann með diplómanemunum að því að búa til leikmuni fyrir 

leiksýningu sem þeir settu upp í anda fötlunarlistar undir stjórn Kolbrúnar Daggar 

Kristjánsdóttur. Í leiksýningunni er húmor notaður til að snúa á haus ýmsum 

viðteknum hugmyndum um fatlað fólk og varpa ljósi á úreltar staðalmyndir og 

viðhorf gagnvart fötluðu fólki í nútíma samfélagi. Þetta verkefni varð til þess að 

forvitni mín og áhugi á fötlunarlistinni kviknaði og valdi því að fjalla um efnið í 

lokaritgerð minni og tengja það vöruhönnun. Í henni varpa ég fram spurningunni: 

,,Hvað er fötlunarlist og hvernig tengist hún vöruhönnun?“  

 

Töluvert er til af heimildum um fötlunarlist og fötlunarmenningu en eftir því sem ég 

best veit hefur lítið verið fjallað um tengsl þessara þátta við vöruhönnun. Mér fannst 

því afar áhugavert að skoða hvort og þá hvernig hægt sé að nýta ögrandi vöruhönnun í 

samstarfi við fatlað fólk.  

 

Ritgerðin er í tveimur megin köflum fyrir utan inngang og lokasamantekt. Í fyrsta 

kafla er fjallað um fræðilegar heimildir um fötlunarlist og íhugað hvernig hægt sé að 

tengja hana vöruhönnun. Húmor ber oft á góma í hönnun og fötlunarlist. Í kaflanum 

fjalla ég einnig um hvernig hann er notaður og í hvaða tilgangi. Auk þess hvar mörkin 

liggja þegar kemur að húmor og fötlun. Síðan mun ég setja fram vagaveltur og 

hugmyndir mínar um það hvernig fötlunarlist, húmor og hönnunn geti orðið að vöru 

eða hlut í anda fötlunarlistar. Til þess að komast enn nær því hvernig fötlunarlist 

tengist hönnun tók ég tvö viðtöl við konur sem þekkja fötlunarlistina og hafa reynslu 

af henni. Annar kafli fjallar um viðtölin. Fyrra viðtalið var tekið við Kolbrúnu Dögg 

Kristjánsdóttur þroskaþjálfa og uppistandara sem sjálf er með fötlun og hefur reynslu 

af vinnu með fötlunarlist. Seinna viðalið var tekið við Kristínu Björnsdóttur doktor í 

fötlunarfræði og lektor á Íþrótta-, tómstunda- og þrosakaþjálfabraut Háskóla Íslands. 

Tilgangur viðtalanna var að fá fram sjónarhorn þeirra og hugmyndir um hvernig þær 

sjái þessi tengsl eða hvernig hægt sé að nýta vöruhönnun í áðurnefndum tilgangi. Ég 

byggi síðan á viðtölunum og fræðilegum bakgrunni í síðasta kafla verkefnisins þar 

sem ég dreg saman helstu niðurstöður verkefnisins.  

Fræðilegur bakgrunnur 
Í þessum kafla er fjallað um fræðilegan bakgrunn fötlunarlistar og reynt er að tengja 

hana vöruhönnun. Enn fremur er sjónum beint að húmor og með hvaða hætti hann 

tengist bæði fötlunarlist og vöruhönnun. En áður en lengra er haldið er byrjað á því að 

fjalla um tvö hugtök sem tengjast viðfangsefninu, þ.e. hönnun og hugtakið fötlun. 

 

Hönnun snýst um athöfn, ferli frekar en vöru án þess þó að lokaniðurstaðan sé ekki 

mikilvæg, því það er hún. Ef leiðin að lokaniðurstöðunni er góð skiptir það sköpum 

fyrir vöruna eða annað það sem hannað er.1 Christian Guellerin segir: ,,Hönnuður er 

sá sem ekki einungis fullnægir eigin sköpun heldur færir öðrum hamingju með verki 

sínu.“ Hann bætir við að verkfæri hönnuðarins sé að umbreyta heiminum og bæta 

umhverfi okkar og gera það fallegra, nothæfara og gagnlegra.2 Hlutverk vöruhönnuða 

er að bæta virkni, virði og útlit áþreyfanlegra hluta. 3Að mörgu leyti teygir 

vöruhönnun anga sína út fyrir mörk ljósa-, húsgagna-, grafískur-, tísku-, og 

iðnhönnunar.4 

 

Á undanförnum áratugum hefur hugtakið fötlun sætt rækilegri endurskoðun og 

umræðu og hefur í raun öðlast nýjan skilning í meðförum fræðimanna og 

baráttusamtaka falaðs fólks sem kenna sig við félagslegan skilning á fötlun. Ýmis 

félagsleg líkön hafa litið dagsljósið og þar er róttækast hið svonefnda breska 

félagslega líkan um fötlun. Í því er lögð megináhersla á að hindranir í samfélaginu séu 

helsta orsök fötlunar einstaklingsins. Þessar hindranir geta t.d. falist í 

umhverfisþáttum eins og lélegu aðgengi að byggingum, skorti á þjónustu en ekki síst 

fordómum gagnvart fötluðu fólki.5 Breska félagslega líkanið á uppruna sinn í baráttu 

fatlaðs fólks gegn samfélagslegri einangrun og fátækt sem og gangrýni á hefðbundinn 

læknisfræðilegan skilning á fötlun og fötluðu fólki. Talsmenn breska líkansins 

gagnrýna læknisfræðilegan skilning á fötlun meðal annars fyrir að rekja orsök 

fötlunarinnar til einstaklingsins sjálfs og skerðingar hans í stað þess að horfa til 

samfélagslegra þátta og bágra félagslegra aðstæðna sem fatlað fólk hefur oft þurft að 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  ,,Design Is“, Better by design,  sótt 20. Desember 2011, http://www.betterbydesign.org.nz/why-design/design-is. 
2	  Gullerin, Christian , ,,Design and Humanism“,  Free opinion about design education, 24. Október 2011, sótt 20 desember 2011, 

http://christianguellerin.lecolededesign.com/2008/09/23/design-and-humanism. 
3	  ,,Usabilitu body of Knowladge “, Usabilitybok, sótt 20. Desember 2011, http://www.usabilitybok.org/design/p286. 
4	  Slack, Laura, What is Product Design?:Essential Design Handbooks, RotoVision, Sviss, 2006. 
5	  Rannveig Traustadóttir,  Fötlun: Hugmyndir og aðferðir á nýju fræðasviði,  Háskólaútgáfan, Reykjavík,  2006.  

búa við. Í breska félagslega líkaninu er gerður greinarmunur á skerðingu 

einstaklingsins og félagslegum þáttum.  Ekki er litið svo á að fötlun sé það sama og 

skerðing. Skerðingin er skilgreind sem hin líkamlega, andlega og sálræna skerðing 

sem einstaklingurinn býr við en fötlunin vísar aftur á móti til takmarka á tækifærum 

fatlaðs fólk til að taka þátt í eðlilegu lífi vegna samfélagslegra hindrana. Samkvæmt 

breska líkaninu er það því ekki skerðing einstaklingsins sem fatlar fólk heldur 

félagslegar hindranir í umhverfinu.6 Í ritgerðinni er félagslegur skilningur á fötlun 

lagður til grundvallar og því nota ég hugtök eins og fatlað fólk og skerðing þess í stað 

þess að fjalla um hömlun fólksins en það hugtak hefur m.a. verið gagnrýnt af 

samtökum fatlaðs fólks fyrir að vísa til læknisfræðilegs skilnings á fötlun og fötluðu 

fólki.7 Hluti af baráttu fatlaðs fólks hefur falist í að andæfa og mótmæla hefðbundnum 

skilningi á fötlun í gegnum fötlunarlist 

 

Hvað er fötlunarlist? 

Fötlunarlist er andóf gegn ríkjandi viðhorfum og staðalímyndum um fötlun og fatlað 

fólk. Í fötlunarlistinni felst gagnrýni á hvernig fatlað fólk er sýnt í vestrænni 

menningu og listum. Það er sýnt sem viðfang vorkunnar er þarfnast læknisfræðilegrar 

íhlutunar.8  Fötlunarlistin er notuð til að afhjúpa þá mismunun og fordóma sem fatlað 

fólk mætir, en skilyrði fyrir því að hægt sé að tala um fötlunarlist er að allir geti sótt 

viðburðinn og geti notið listarinnar. Gerð er krafa um aðgengilegt húsnæði og 

táknmálstúlkun. Fötlunarlistamenn sem sýna list fyrir fatlað fólk gera það oft tengt 

ráðstefnum og uppákomum hagsmunasamtaka fatlaðs fólks. En einnig getur 

viðburðurinn verið fyrir fatlaða og ófatlaða áhorfendur.9 

 

Mikilvægur þáttur í umræðu um fötlunarlist er samstarf fatlaðra og ófatlaðra 

listamanna. Gott dæmi um slíkt er samstarf Allison Lapper, sem sjálf er fötluð og 

Mark Quinn en Mark gerði styttu af Alison sem komið var fyrir á Trafalgar Square í 

London. Styttan sýnir Allison þungaða en hún er ekki með handeggi og fætur hennar 

eru stuttir. Með þessu vildu þau ögra ríkjandi staðalmynd um líkama kvenna og koma 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
6	  Colin, Barnes og Mercer, Geoff, Disability, Polity Press, Cambridge, 2003.   
7Colin, Barnes og Mercer, Geoff, Disability. 
8	  Sandahl, Carrie, ,,Disability arts“, Encyclopedia of disability, G. L. Albrecht ritstýrði, Sage Publications, Inc, California, 2006, 

bls. 405-407.  
9 Colin, Barnes og Mercer, Geoff, Disability. 

því á framfæri að líkamar fatlaðra kvenna geti líka verið fallegir.10 Í þessu samhengi 

má velta fyrir sér hversu afstæð hugumyndin um fegurð er. Ímyndir um líkama 

kvenna sem birtast í fjölmiðlum og tímaritum sýna einhliða mynd. Þar er reynt að 

draga fram líkama hinnar fallegu konu sem er raunverulega langt frá því að kallast 

eðlileg. Okkur er tamt að láta þetta hafa áhrif á fegurðarskin okkar en um leið og 

okkur tekst að horfa út fyrir rammann getum við séð að fegurð getur birst á svo 

margan hátt. Styttan er gott dæmi um þetta og ögrar enn fremur þeirri staðalmynd að 

fatlaðar konur eigi ekki eða geti ekki eignast börn. Allison Lapper hefur skrifað um 

reynslu sína og heiti bókarinnar ,,Life in my hands“ sýnir einnig hvernig hún ögrar 

ríkjandi staðalímyndum.11 

 

Í gegnum söguna hefur fatlað fólk oft birst sem viðföng góðgerðastarfsemi, lækna og 

sérfræðinga. Góðgerðarsamtök víða um heim léku stórt hlutverk í að viðhalda þessari 

sýn á fatlað fólk í gegnum auglýsingaherferðir. Myndir af fólkinu voru til dæmis 

teknar ofan frá og eins og það liti undan í skömm yfir eigin ástandi. Til að undirstirka 

dramatíkina voru myndirnar hafðar í svart hvítu.12 

 

Í grein sinni ,,Ghosts in the war museum“ fjallar Ana Carden Coyne um hvernig 

hermenn voru sýndir eftir stríð. Annaðhvort voru sýndar staðalmyndir af þeim sem 

vorkunsöm fórnarlömb eða lánsamar hetjur. Á þessum stríðssöfnum er lítið sem 

ekkert til um fatlað fólk, æfi þeirra né vinnu fyrr á tímum og mætti þess vegna segja 

að fatlað fólk séu enn sem draugar innan þessara safna.13 

 

Alexa Wright er ljósmyndari sem hefur unnið mikið í samstarfi við fatlað fólk. Hún 

heldur því fram að fólk horfi fyrst á fötlun manneskjunnar áður en það sér 

persónulega eiginleika hennar. Ljósmyndaserían ,,I“ er eitt af verkum hennar og sýnir 

andlit hennar á öllum myndunum. Ljósmyndirnar eru síðan unnar þannig að andlit 

hennar er klippt inn á líkama fólks með sýnilega fötlun. Hún bendir á að okkur sé tamt 

að líta á fatlað fólk sem vandamál í stað þess að horfa á það eins og hverja aðra 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10	  Alison, Lapper og Guy Feldman, My life in my hands, Simon og Schuseter, London, 2005.  
11 Alison, Lapper og Guy Feldman, My life in my hands. 
12	  Allan, Sutherland, ,,Choices, rights and cabaret: Disability arts and collective Identity“, Disability on equal terms, John Swain 

og Sally French ritstýrðu, Sage Publications, London, 2008, bls. 79-89.  
13	  Coyne, Ana Carden ,,Ghosts in the war museum“, Re‐Presenting disability:Activism and agency in the museum, Richard 
Sandell, Thomas J. Dodd og Garland R. Thomson ritstýrðu, Routledge, London, 2010, bls 64-78. 

manneskju.14 

 

Vestræn menning er full af neikvæðum ímyndum um fatlað fólk. Það er menning hins 

ófatlaða meirihluta sem gildir; norm og gildi eru sett af honum. Fötlunarmenning  

er hins vegar ákveðinn menningarkimi, sem er tengdur hinni alþjóðlegu 

baráttuhreyfingu fatlaðs fólks. Fötlunarmenning endurspeglar norm og gildi fatlaðra 

aðgerðasinna og þeirra stuðningsmanna. Lykilþættir í fötlunarmenningu eru 

endurskilgreiningar á fötlun, og fötluðu fólki og samtökum þess. Það er gert með 

róttækri, félagslegri og pólitískri túlkun sem vísar til félagslegs skilnings á fötlun.15 

  

Það er mikilvægt að leggja áherslu á það hvernig fötlunarlist hefur alltaf tjáð og tengst 

hugmyndum fötlunarpólitíkur hvers tíma og samfélags. Samhengið hefur stundum 

verið með mjög beinum hætti. Ein áhrifaríkustu mótmæli sem gerð hafa verið í 

Bretlandi voru vegna auglýsingaherferðar í sjónvarpi árið 1991-1992 þar sem viðhorf 

læknisfræðilega líkansins á fötlun var haft að leiðarljósi. Herferðin sýndi fatlað fólk 

sem vansæl fórnarlömb skerðinga sinna og að söfnun á vegum góðgerðasamtaka væri 

rétta leiðin til að mæta þörfum þessa hóps. Fatlað fólk mótmælti með því að mæta 

fyrir utan sjónvarpsstöðina (ITV Telethon Thames TV), en þetta var árleg 

herferðarvika stöðvarinnar. Mótmælendur voru klæddir sem betlarar og umkrýndir 

skiltum sem á stóð: „blindur og bæklaður“. Það hefur löngum verið talið innan 

hreyfingarinnar að fötlunarlist verði að hafa pólitíska skírskotun sem fóstrar 

félagslega líkanið á fötlun. Það væri hin eina sanna fötlunarlist. En listamenn hafa 

mismunandi reynslu út frá mismunandi tegund skerðingar, sem setur ólíkan svip og 

sýn á fötlunarlist hvers um sig. Sem dæmi má nefna að fólk með þroskahömlun tjáir 

fötlunarlist á annan hátt en fólk með líkamlegar skerðingar. Jafnvel fötlunarlistamenn 

með sömu skerðingu og því svipaða reynslu geta búið til gjörólíka list.16 

 

Fötlunarlistamenn senda þau skilaboð að þeir séu stoltir og ánægðir eins og þeir eru. 

Að vera fatlaður maður eða fötluð kona er jákvætt og flott þrátt fyrir að skilaboð 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14	  Wright, Alexia, ,,I“, The Critical Limits of Embodyment, Carol A. Breckenridge og Candace Vogler ritstýrðu, Duke University 

Press, London, 2001, bls 506-511.   
15	  Colin, Barnes og Mercer, Geoff, Disability.	  
16	  Allan, Sutherland, Framed: Interrogating disability in the media, bls 159 . 

samfélagsins gefi annað til kynna.17 Fötlunarlistamenn telja fötlun sína ekki vera 

hindrun eða fyrirstöðu sem þeir þurfa að yfirstíga til þess að sanna sig í heimi hins 

ófatlaða meirihluta. Þeir eiga rétt á því að fagna og vera stoltir af því að vera fatlaðir18 

sem er þvert á ríkjandi viðhorf samfélagsins.  

 

Fötlunarlist, húmor og hönnun 

Húmor og kaldhæðni eru oft notuð í fötlunarlist sem einskonar tjáning til þess að sýna 

fram á hvað þær stöðluðu hugmyndir og ímyndir sem við lifum við og eru í kringum 

okkur daglega eru raun á skjön við það sem þykir eðlilegt. 19 Í þessu samhengi er 

áhugavert er að velta fyrir sér hvar mörkin liggja í tengslum við húmor og fötlun eða 

er humor ef til vill notaður til að benda á hvar þau liggja? Hverju má til dæmis gera 

grín að og hverju ekki? Hverjir mega gera grín og hverjir ekki? Mega ófatlaðir til 

dæmis gera grin að fötluðum?  

 

Tónlistarmaðurinn og textahöfundurinn Megas samdi lagið og textann við Fatlafól 

sem kom út árið 1983. Fyrsta erindi hljóðar svo: 

 

Ég þekkti einu sinni fatlafól 

sem flakkaði um í hjólastól 

með bros á vör og berjandi þó lóminn.  

Hann ók loks í veg fyrir valtara  

og varð að klessu - ojbara.  

Þeir tóku hann upp með kíttisspaða  

og settu hann beint á sjónminjasafnið. 

 

Textinn þótti strax mjög fyndinn bæði meðal fatlaðs fólks og ófatlaðs fólks. Þó hafa 

áreiðanlega einhverjir velt því fyrir sér hvort Megas væri að fara yfir strikið. Ef til vill 

má álykta í þessu samhengi að ófatlað fólk sé of hrætt við að gera grín að fötluðu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
17Sandahl, Carrie, ,,Disability arts“, Encyclopedia of disability, G. L. Albrecht ritstýrði, Sage Publications, California, 2006, bls. 

405-407.  
18Allan, Sutherland, ,,Disability arts, disability politics“,  Framed: Interrogating disability in the media, Ann Pointon og Chirs 

Davies ritstýrðu, British Film Institute, London, 1989, bls 159.  
19	  Kolbrún Dögg Kristjánsdóttir, Leikritið The Normal Show og ljósmyndagjörningurinn Fullgild þátttaka: Fötlunarlist og 

valdefling, B.A. ritgerð, Menntavísindasvið,  Háskóli Íslands. 2010. 

fólki. Ástæðan gæti legið í því að fólk er óöruggt og veit kannski ekki alveg hvernig 

það á að haga sér og er kennt í uppeldinu að gera ekki grín að fötluðu fólki. Oft þegar 

farið er svona langt yfir strikið er augljóst að um grín er að ræða. Það er til dæmis 

ljóst að ekki hvarlar að neinum að einhver ,,aki í veg fyrir valtara og verði að klessu 

ojbara“ eins og segir í ljóði Megasar. Ef fatlaður einstaklingur hefði samið þennan 

texta í þeim tilgangi að ögra myndi það flokkast undir fötlunarlist. 

 

Allir hafa mismunandi húmor og því er erfitt að segja til um það hver megi gera grín 

af hverju/m. Þá er ekki átt við grín sem er niðrandi á einhvern hátt. Eitthvað sem 

einum þykir fyndið finnst öðrum móðgandi eða særandi. Það er allur gangur á því hjá 

fötluðu fólki eins og ófötluðu fólki. Þegar fatlað fólk er með uppistand í anda 

fötlunarlistar gerir það óspart grín að sjálfu sér og sinni fötlun og allir leyfa sér að 

hlæja, því uppistand gengur út á það að skemmta fólki. En þegar aðrir gera grín að því 

er það talið óviðeigandi. Það fer kannski eftir því hver það er sem grínast og er ef til 

vill oft þannig að þú mátt gera grín a sjálfri þér og þínum en þegar einhver annar gerir 

það er erfitt að hafa húmor fyrir því.  

 

Húmor og kaldhæðni er oft notað í vöruhönnun eins og í fötlunarlist. Dæmi um það er 

moppa sem er föst við barnagalla fyrir börn á þeim aldri þegar þau fara að skríða. 

Þannig getur barnið moppað gólfið í leiðinni og það skríður um. Annað dæmi er 

snúningsgaffall til að auvelda manni að borða spagetti. Þú ýtir á takka og haus 

gaffalsins snýst þannig að spagettíið vefst um gaffalinn.Það ætti því ekki að vera það 

erfitt fyrir vöruhönnuð að hanna hlut sem inniheldur húmor og er í anda 

fötlunarlistar.20 Þetta leiðir hugann að því hvort hægt sé að hanna hjólastól, þ.e. stól úr 

hjólum? Eða hjól sem er stóll? Þá hefur hinn hefðbundni hjólastóll sem farartæki 

öðlast aðra merkingu og nýtt hlutverk sem ætti að vekja fólk til umhugsunar um að 

það er ekki neikvætt að nota hjólastól og þeir ættu að geta litið út hvernig sem er. Á 

sama tíma ögrar hann jafnvel með húmor að því leytinu til að það þykir eflaust 

ósmekklegt að búa til húmorískan hlut út frá hinum hefðbundna hjólastól. Því oft 

tengir fólk hjólastóla við sorg og harm. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 Kenji, Kawakami, Unuseless japanese inventions, W. W. Norton and company, New York, 2005. 

Í þessum kafla hef ég fjallað um fræðilegan bakgrunn ritgerðarinnar. Í honum byggi 

ég umfjöllun mina á fötlunarlist og enn fremur hef ég leitast við að tengja hana við 

humor og hönnun.  

Hvernig er hægt að tvinna saman vöruhönnun og fötlunarlist? 
Til þess að komast nær því hvernig hægt er að tengja vöruhönnun og fötlunarlist tók 

ég tvö viðtöl við konur sem báðar þekkja fötlunarlist. Fyrra viðtalið var tekið þann 13. 

desember 2011 við Kolbrúnu Dögg Kristjánsdóttur sem sjálf er fötluð og hefur auk 

þess tekið þátt í fötlunarlist og fjallað um hana í BA verkefni sínu í þroskaþjálfafræði 

sem hún lauk á síðasta ári frá Háskóla Íslands. Kolbrún hefur meðal annars tekið þátt í 

uppistandi sem er í anda fötlunarlistar og samið handrit fyrir og í samvinnu við 

nemendur í starfstengdu diplómanámi fyrir fólk með þroskahömlun á 

Menntavísindasviði Háskóla Íslands.21 Eins og áður sagði kynntist ég Kolbrúnu í 

tengslum við uppsetningu á leiksýningu sem nemendur diplómanámsins settu upp 

undir hennar stjórn. Ég vissi að hún hafði reynslu af fötlunarlistinni og ímyndaði mér 

að hún hefði svör við spurningum mínum og hefði forsendur til að deila með mér 

vangaveltum um viðfangsefni ritgerðar minnar. Seinna viðtalið tók ég þann 28. 

desember 2011 við Kristínu Björnsdóttur doktor í fötlunarfræði og lektor á Íþrótta, 

tómstunda og þroskaþjálfabraut Háskóla Íslands. Í doktorsverkefni sínu fjallaði 

Kristín meðal annars um fötlunarmenningu og hefur unnið með fötluðu fólki að 

fötlunarlist.22 Til dæmis tók hún þátt í að setja upp ljósmyndasýningu með fötluðu 

fólki í anda fötlunarlistar í tengslum við alþjóðlega ráðstefnu í fötlunarfræðum vorið 

2011 í Hörpu. Í kaflanum byggi ég á þessum viðtölum, auk þess sendi Kolbrún mér 

handrit af því uppistandi sem hún hefur tekið þátt í og er einnig vísað í það í 

kaflanum.  

 

Í viðtalinu við Kolbrúnu kom fram að áður en hún skrifaði BA ritgerðina sína þekkti 

hún lítið sem ekkert til fötlunarlistar en í ritgerðinni kannaði hún meðal annars hvort 

fötlunarlist væri það sama og listsköpun fatlaðra sem er einmitt það sem flestir halda. 

Hún komst að því að svo er ekki heldur er fötlunarlistin pólitísk skírskotun í 

samfélagsleg réttindi fatlaðs fólks þar sem listin er notuð til að vekja athygli á og ögra 

þeirri mismunun sem fatlað fólk býr við. Í uppistandi sínu notar hún sjálf grín meðal 

annars sem verkfæri til að tjá sig og segir brandara sem innihalda ádeilu og gagnýni.23  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
21 Kolbrún Dögg Kristjánsdóttir, Leikritið The Normal Show og ljósmyndagjörningurinn Fullgild þátttaka: Fötlunarlist og 

valdefling. B.A. ritgerð, Menntavísindasvið, Háskóli Íslands, 2010. 
22	  Kristín Björnsdóttir. Resisting the reflection: Social participation of young adults with intellectual disabilities. Óbirt 

doktorsritgerð, Félgsvísindasvið, Háskóli Íslands, 2009. 
23	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 

Af þessu má ráða að fötlunarlist er alltaf pólítísk og þá vaknar sú spurning hvort 

vöruhönnun geti einnig verið pólitísk? Í því samhengi er áhugavert að velta fyrir sér 

hvort að vöruhönnun og fötlunarlist geti tvinnast saman eða á einhvern hátt afhjúpað 

þá mismunun og fordóma sem fatlað fólk mætir með pólitískri skírskotun í 

samfélagsleg réttindi fatlaðs fólks. Er hægt að nota vöruhönnunn til að vekja athygli á 

þeirri mismunun sem fatlað fólk býr við með ögrun? Og hvernig þá? 

 

Alison Lapper sem áður var nefnd, barst í tal í viðtalinu og í kjölfarið talaði Kolbrún 

um reynslu sína af kvennadeild Landsspítalans þegar hún eignaðist son sinn sem í dag 

er á unglingsaldri. Að sögn Kolbrúnar var aðstaðan á þeim tíma mjög léleg og það 

hefði mátt halda að aldrei hefði kona sem notar hjólastól komið þangað inn.24 

 

Kolbrún gerir reynslu sína af fæðingu sonarins að umfjöllunarefni í uppistandi sínu á 

Selfossi þann10. janúar árið 2009. 

 

Sko, áður en ég kynntist manninum mínum og gifti mig, þá átti ég barn. Ég skil 

það ekki, ég sem hef aldrei gert það. Vegir guðs eru alveg óborganlegir. Ég get 

vel skilið hvernig hún María hefur haft það hérna í den. Við María eigum mjög 

margt sameiginlegt. Ekki það að ég hafi eignast son minn í fjárhúsi, en aðstaðan á 

kvennadeildinni var nú ekkert mjög beisin, ekki mikið öðruvísi en gengur og 

gerist í fjárhúsum. Sko fyrir svona spes konur eins og mig og Maríu að komast á 

salernið og í sturtu. En það hefur nú margt breyst síðan þá, t.d. þá þarf maður 

ekki lengur að sitja asna, bara tala við þá.25 

 

Í viðtalinu við Kolbrúnu kom einnig fram að um tíma var hún einstæð, fötluð móðir 

og hún lýsir því að hún hafi oft fundið  fyrir fordómum í sinn garð. Meðal annars frá 

ferðaþjónustunni þar sem það þótti ekki við hæfi að vera með þriggja ára soninn með 

sér því hann var ekki aðstoðamaður hennar. Það var til of mikils mælst að fara með 

hann fyrst í leikskólann og þaðan með hana í skólann. Oftar en ekki var hún spurð að 

því hvar pabbinn væri og þegar hún tilkynnti að hann væri ekki viðlátinn fékk hún til 

dæmis spurningar um það hvernig hún gæti hlaupið á eftir krakkanum. Starfsmönnum 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 
25	  Kolbrún Dögg Kristjánsdóttir, Uppistand á Selfossi, Hjólastólasveitin, Selfoss, 2009 

ferðaþjónustunnar fannst þetta mjög erfitt tilfelli og gerði viðmælandi minn grín af 

ferðaþjónustunni og sagði: ,,Einstæð móðir, í hjólastól og í skóla. Það stendur skýrt í 

reglunum að ferðir eru bara frá A til B en ekki A B C, þetta er ekki ABC 

barnahjálp!“26 

 

Í dag er Kolbrún gift manni sem er fatlaður og segir hún í kaldhæðni: ,,Ég þarf ekki að 

taka það fram að maðurinn minn er AUÐVITAÐ fatlaður líka. Fatlaðir giftast bara 

fötluðum. Alveg eins og samkynheigðir eru með samkynheigðum.“27 

 

Kolbrún virðist meðvituð um hvað fötlunarlist er og hvernig hún er notuð, en þegar 

komu upp vangaveltur í samtali okkar um það hvernig hægt sé að tengja hana við 

vöruhönnun fór hún að tala um hjálpartæki fyrir fatlað fólk. Einhverskonar tæki sem 

,,auðvelda“ fólki lífið. Hlutir sem hún kallar hjálpartæki í þessu samhengi eru til 

dæmis vara- og aukahlutir í hjólastólinn og fleira. En það sem kom á óvart í samtali 

okkar var að í raun stangast hugmyndir Kolbrúnar um hjálpartæki að einhverju leyti á 

við þá hugmyndafræði sem liggur að baki fötlunarlistinni og gengur út frá að ögra 

viðteknum hugmyndum um fötlun. 

 

Þau hjálpartæki sem Kolbrún nefnir eru óneitanlega hluti af vöruhönnunn en hvar 

kemur fötlunarlistin við sögu? Vöruhönnuðir hafa lengi starfað við það að hanna hluti 

sem auðveldar fólki lífið á einhvern hátt. Að hanna hjálpartæki fyrir fatlað fólk er því 

engin undantekning og tengist þess vegna ekki fötlunarlist, ekki hönnun sem ögrar 

eða verkfæri sem gæti afhjúpað mismunun og fordóma sem fatlað fólk mætir. Aftur 

vaknar því spurningin um með hvaða hætti hægt sé að tengja þetta? Sem dæmi má 

velta fyrir sér að fatlaður einstaklingur myndi hanna hjálpartæki fyrir ófatlað fólk, 

hvernig myndu þau líta út og hvaða tilgangi gætu þau þjónað? Það væri nær því að 

tengja vöruhönnun og fötlunarlist saman. Hjálpartæki fyrir ófatlað fólk gætu til dæmis 

vakið athygli á því að fólk sem er ófatlað þarf alveg jafn mikið á hjálpartækjum að 

halda í daglegu lífi eins og það fólk sem er fatlað. Hjólastóll er til dæmis ekki  

neikvæður hlutur eins og samfélagið gefur til kynna, hann er einungis hjálpartæki til 

þess að komast á milli staða, eins og bíll, hjól eða hvert annað farartæki. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 
27	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 

Í viðtalinu kom fram  að á bíl Kolbrúnar er lyfta aftan í skottinu til þess að 

hjólastóllinn komist inn í bíilinn, niður úr bílnum og aftur upp í bílinn. Hún hefur velt 

því fyrir sér hvort að hægt væri að breyta lyftunni í svið og setja upp leiksýningu á 

henni, hugsanlega til að setja upp brúðuleikhús fyrir börn eða vera með uppistand á.28  

 

Bíll með innbyggðu sviði er hluti af vöruhönnun en aftur vantar tengingu við 

fötlunarlistina. Þyrfti bíllinn þá að vera hannaður þannig að eingöngu færu fram 

gjörningar eða uppistand í anda fötlunarlistar? Í rauninni yrði hann þá eins og hver 

annar bíll nema með sviði og hver sem er gæti fest kaup á þannig bíl. Þannig að til 

þess að hann gæti flokkast undir hönnun í anda fötlunarlistar yrði hann að ögra á 

einhvern hátt 

 

Í viðtalinu benti Kolbrún til dæmis á að bíll er í sjálfu sér bara hjálpartæki sem kemur 

fólki á milli staða. Aftur á móti væri hægt að gera ögrandi bílaauglýsingu. Oftast nær 

leika fáklæddar, brosandi konur aðalhlutverk í auglýsingum sem tengjast bílum. Þær 

kyssa svo súkkulaðisæta manninn sinn og þau opna bílhurðina afturí fyrir fullkomna 

barninu sínu. Í mótvægi við þessa hefðbundnu sýn mætti gera auglýsingu þar sem 

ungur töffari er sýndur undir stýri á sportbíl og áður en hann kemur út úr bílnum 

hendir hann hjólastól út á undan sér. Sú auglýsing gæti vel tengt saman pólitíska 

fötlunarlist og hönnun.29  

 

Í viðtalinu við Kolbrúnu kom einnig fram að fatlað fólk á Íslandi sé lítið meðvitað um 

fötlunarlist og stundum virðist að fólkinu finnist það ekki þurfa að ögra eða mótmæla 

í pólitískum tilgangi. Eins og það vanti meiri vakningu. Þá benti hún á að enn sé 

mikið um góðgerðasafnanir sem mætti ef til vill setja spurningamerki við.30  

 

Bent hefur verið á að slíkar safnanir hafi tilhneigingu til að ýta undir þær ímyndir sem 

ríkja um fatlað fólk í nútíma samfélagi. Fatlað fólk er oft sýnt annað hvort sem hetjur 

eða fórnalömb en ekki sem venjulegt fólk sem hefur venjulegar þarfir.31 Í þessu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 
29	  Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 
30Viðtal höfundar Hörpu Björnsdóttur við Kolbrúnu Dögg Kristjánsdóttur, 13. desember, 2011. 
31	  Coyne, Ana Carden ,,Ghosts in the war museum“, Re‐Presenting disability:Activism and agency in the museum, Richard 

samhengi má visa til áðurnefndrar baráttu breskra fatlaðra mótmælenda á áttunda  

áratug síðustu aldar.32 Svo virðist sem þessi barátta hafi enn ekki náð til Íslands. 

 

Í seinna viðtalinu sem tekið var við Kristínu Björsdóttur kom fram að til þess  

vöruhönnun geti flokkast sem fötlunarlist þá verður að vera tenging við fötlunarpólitík 

eða að minnsta kosti einhverskonar ádeila á samfélagið. Oftast nær hafa hlutir 

eitthvert notagildi og vaknar þá spurningin um með hvaða hætti  hluturinn getur verið 

ádeila. Getur til dæmis hefðbundinn hjólastóll verið fötlunarlist? Ástæðan fyrir því að 

hjólastóllinn er tekin sem dæmi er vegna togstreytunnar um táknræna merkingu hans. 

Í fjölmiðlum á Íslandi hefur hjólastóllinn oft verið notaður sem tákn ósjálfstæðis á 

meðan fatlað fólk sér hann sem tákn sjálfstæðis. Þegar að fatlaður einstaklingur fær 

loksins hjólastólinn getur hann allt. En hvað gerir stólinn að ádeilu á samfélagið? Ef á  

einhvern hátt er hægt að ögra hugmyndum samfélagsins með hönnun hjólastólsins 

getur hann orðið að ádeilu.33  

 

Í viðtalinu við Kristínu sagði hún mér frá ungum manni sem hún þekkir. Hann fékk 

sér nýjan hjólastól með rauðum, áberandi teinum. Það var stór ákvörðun því í byrjun 

var hann ekki viss um að hann væri tilbúinn í þá yfirlýsingu sem þessu fylgdi. Hann 

fékk sér einnig gróf og áberandi dekk sem gefa það til kynna að hann geti farið hvert 

sem hann vill. Kristín benti á að ef hann væri á mjóum innidekkjum gæfi hann allt 

önnur skilaboð, til dæmis þau að hann gæti ekki ferðast frjáls um utan dyra. Kristín 

velti því einnig fyrir sér í viðtalinu hvort mögulegt sé að hanna hjólastól sem hefur 

bæði notagildi og er um leið á einhvern hátt ögrandi við samfélagið eða ádeila á það.34  

 

Í þessu samhengi má benda á að auðvelt er að hanna hjólastóla í ögrandi litum. Hægt 

er að sjá fyrir sér unga konu sem ferðast um á neongulum hjólastól og gefur þannig 

augljóslega til kynna að hún sé stolt af stólnum og vill að fólk taki eftir sér sem felur í 

sér ákveðna yfirlýsingu og ögrun. Það ætti að vera sjálfsagður hlutur að geta valið sér 

hjólastól í hvaða lit sem er og hvernig í laginu sem er, alveg eins og bíla og önnur 

farartæki. Oft er talað um að fólk sé bundið hjólastólum, eða sé í hjólastól sem felur í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
Sandell, Thomas J. Dodd og Garland R. Thomson ritstýrðu, Routledge, London, 2010, bls 64-78 
32Allan, Sutherland, Framed: Interrogating disability in the media, bls 159 . 
33	  Viðtal höfundar Hörpu Björnsdóttur við Kristínu Björnsdóttur, 28. desember, 2011. 
34	  Viðtal höfundar Hörpu Björnsdóttur við Kristínu Björnsdóttur, 28. desember, 2011.	  

sér neikvæða merkingu eins og að hjólastóllinn sé hluti af manneskjunni. Þess í stað 

ætti að tala um að fólk noti hjólastóla eins og hvert annað farartæki. En er hægt að 

setja hjólastólinn í nýtt samhengi og vekja þannig fólk til umhugsunar? Jafnvel að 

hanna fallegan hjólastól sem hefði annað og meira notagildi. Hvað með að hanna 

hjólastól sem þjónaði þeim tilgangi að vera húsgagn inn á heimili og hver sem er gæti 

keypt hann og haft í stofunni eins og hvert annað húsgagn? Þá er hjólastóllinn kominn 

í nýtt og jákvætt samhengi og vísar til þess að það er enginn bundin hjólastól og 

stóllinn er ekki hluti af manneskjunni. Það þarf oft ekki mikið til að koma slíkri 

vitundarvakningu af stað og hvað þá í eins litlu samfélagi og á Íslandi. 

 

Flest hjálpartæki eru því miður ekki oft mikið fyrir augað. Það er eflaust leiðinlegt að 

þurfa að nota mikið af allskyns græjum sem sumar virka ekki einu sinni neitt 

sértaklega vel og ofan á það bætist svo að þær eru líka ósmekklegar, sterílar og oftast í 

hálfgerðum ,,spítalastíl “. Í viðtalinu við Kristín Björnsdóttir sagði hún í þessu 

samhengi: ,,þegar fólk kemur í heimsókn vill maður ekki að því líði eins og það sé 

komið inn á spítala. Það er í mannlegu eðli að vilja hafa fallega hluti í kringum sig.“35  

 

Ef að efnt yrði til hönnunarsamkeppni til að hanna falleg hjálpartæki kæmi eflaust 

eitthvað skemmtilegt út úr því. Gæti hjólastóll til dæmis orðið farartæki eins og hjól 

sem ófatlað fólk myndi vilja eignast til að komast hraðar á milli staða? Slíkt gæti 

flokkast sem hjálpartæki fyrir ófatlað fólk. 

 

Í þessum kafla hefur verið fjallað um með hvaða hætti tengja má fötlunarlist og 

hönnun. Byggt var á tveimur viðtölum og komið með ýmsar hugmyndir út frá þeim. 

Niðurstaða höfundar er að vel megi tengja saman fötlunarlist og hönnun en til þess 

þarf hugmyndaauðgi og að vera tilbúinn til að stíga út fyrir hinn hefðbundna ramma.  

Enn fremur verður ekki til fötlunarlist nema hún sé tengd við pólitík og andóf gegn 

því sem telst eðlilegt.   

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35	  Viðtal höfundar Hörpu Björnsdóttur við Kristínu Björnsdóttur, 28. desember, 2011. 

Samantekt og lokaorð 

Í ritgerðinni hef ég leitast við að svara spurningunni hvað er fötlunarlist og hvernig 

má tengja hana við vöruhönnun? Niðurstöður ritgerðarinnar benda til að vel megi 

tengja saman fötlunarlist og vöruhönnun. Það virðist þó ekki við fyrstu sýn einfalt en 

nokkrir þættir styðja við þessar niðurstöður. Í fyrsta lagi hefur fötlunarlist alltaf 

skírskotun í pólítiska baráttu fatlaðs fólks og hefur þeim tilgangi að þjóna að ögra 

ríkjandi hugmyndum um fötlun og fatlað fólk.36 Líta má svo á að vöruhönnun geti lagt 

til verkfæri í þessa baráttu. Mér þótti, svo dæmi sé nefnt afar áhugavert að velta fyrir 

mér hvernig hægt væri að setja hjólastól í nýtt og jákvætt samhengi eins og að hanna 

ögrandi hjólastóla fyrir fatlað fólk og ófatlað, hanna auglýsingar sem ögra ríkjandi 

hugmyndum um fatlað fólk og fleira. Með þessum hætti er hægt að koma í veg fyrir 

að litið sé fyrst á fötlunina og síðan persónuna eins og tilgangur fötlunarlistar er.37   

 

 Í öðru lagi má nefna að vel má tengja saman hugmyndir fötlunarlistar og 

vöruhönnunar með því að nota húmor og nefndi ég í því skyni hugmyndina um 

hjólastól fyrir ófatlaða. Í þriðja lagi er mikilvægt að koma inn á mikilvægi samstarfs 

fatlaðra listamanna og ófatlaðra. Þrátt fyrir að fötlunarlist sé oftast nær í höndum 

fatlaðs fólks er ekkert sem bannar samstarf fatlaðs fólks og ófatlaðs í þessu skyni. Í 

því samhengi má nefna farsælt samstarf Allison Lapper, sem sjálf er fötluð og Mark 

Quinn en Mark gerði styttu af Alison sem komið var fyrir á Trafalgar Square í 

London.38 Samstarf þeirra gæti verið fyrirmynd og uppspretta samstarfs t.d. fatlaðs 

listamanns og vöruhönnuðar.  

 

Viðtölin sem ég tók í þeim tilgangi að finna leiðir til að finna sameiginlega fleti á 

fötlunarlist og vöruhönnun vörpuðu enn frekara ljósi á viðfangsefni mitt og voru mér 

uppspretta nýrra hugmynda. Báðir viðmælendur mínir höfðu þó fyrst og fremst 

þekkingu á fötlunarlist og höfðu ekki mikið velt fyrir sér tengslum hennar við 

vöruhönnun. Í öðru viðtalinu kom mér til dæmis á óvart að viðmælandi minn tengdi 

vöruhönnun fyrst og fremst við gerð hjálpartækja en ekki við fötlunarlistina. Hönnun 

á hefðbundnum hjálpartækjum felur hvorki í sér ádeilu né ögrun en ef til vill sýnir 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
36	  Colin, Barnes og Mercer, Geoff, Disability. 
37	  Alexia, Wright, The Critical Limits of Embodyment,  bls 506-511.   
38	  Alison Lapper, og Guy Feldman, My life in my hands. 

þetta dæmi að vöruhönnun er jafnvel oft misskilin. Ekki er  litið á hana sem hluta af 

listgreinum heldur einungis að hún hafi þann tilgang að búa til vörur sem þjóna fólki á 

einhver hátt. Að baki vöruhönn liggur oftast langt rannsóknar- og hugmyndaferli sem 

skiptir ekki síður máli en lokaniðurstaða hlutar. Þá kom einnig fram að þrátt fyrir að 

fötlunarlist hafi komið fram á yfrborðið á áttunda áratug síðustu aldar í Bretlandi39 er 

hún stutt á veg komin hér á landi og því eðlilegt að ekki hafi margir leitt hugann að 

tengslum hennar við vöruhönnun.  

 

Ritgerðarvinnan hefur verið afar lærdómsrík fyrir mig og opnað augu mín fyrir 

ýmsum hugmyndum sem ég get vel hugsað mér að þróa áfram og vinna að í 

framtíðinni. Eins og áður segir hefur lítið verið fjallað um tengsl fötlunarlistar og 

vöruhönnunar og er það von mín að þessi rigerð geti verið fyrsta skref í þá átt hér á 

landi. 

  

Að lokum þakka ég viðmælendum mínum þeim Kolbrúnu Dögg Kirstjánsdóttur og 

Kirstínu Björnsdóttur fyrir að miðla kunáttu sinni um fötlunarlist og þolinmæði í minn 

garð. Enn fremur þakka ég bæði mömmu minni Guðrúnu V. Stefánsdóttur og systur 

minni Ágústu Björnsdóttur fyrir góðar ábendingar og yfirlestur. Síðast en ekki síst 

þakka ég leiðbeinanda mínum Sólveigu Ólafsdóttur fyrir áhuga á viðfangsefninu, 

góða leiðsögn og ábendingar.  

  

  

  

 

 

 

 

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39	  Allan, Sutherland, Framed: Interrogating disability in the media, bls 159 . 

